
vulung kata djeljali

kasicuayan, azua vulung kata djeljai a gatjuvi, mareqali aravac
tiamadju, madjadjaladjalan tiamadju a madrusa a vaik a kivangavang a
ljemita tua dagaw anga, izua nuvaik a semapana, izua nuvaik a semavukid
tiamadju a kivangavang. pai azua tjaucikel nia vuvu kasicuayan a mayatucu,
a paqulid angata, azua kava ni vulung ni djeljai angata, saka a kava ni djeljai
avan a kava ni vulung aya. pinasasevalid a kava niamadju a madrusa, saka
kemasizuanga tiamadju a inika maljaljenguaq a patjetucu aya azua
tjaucikel.

izua tu ita gadaw, mavarung aravac azua ti vulung, ayatua uri vaik
timadju a kivangavang a macasaw, ljakua inika pakabulai tua kava nimadju,
pai kivadagan a mareka salasaladj, tu tjenglai mun a kiciur tjanuaken a vaik
a kivangavang aya, tjenglai amen ayazua gali nimadju, sakivadagi a mareka
salasaladj tuki bulai aicu a ku kava aya. manu azua salasaladj givu tjaimadju
tu tjabulai a kava nua su qali a ti djeljai aya, tjasedjaljep tjanusun azua kava
ni djeljai aya uta. pai sa vaik tiamadju a givu tjai djeljai tu patjatjauvaliten a
kava niamadju a madrusa. manu kisalu a pasasevalit ta kava niamadju ti
djeljai. ljakua maya pakacuacuai, pacikelu anga kirimu aya ti djeljai a givu

tjai vulung.

pai sa vaik anga tiamadju a kivangavang, azua mareka qali ni vulung,
patjatjugivuivu a “tjalja sedjaljepan tjanusun aicu a kava, bulai angata nu su
sinikava” aya, sikudanga a pacikel tjai djeljai ayazua mareka gali ni vulung.
pai kacuacuai anga gadaw, inianan ka pacikelen a kava ni vulung tjai djeljai.
pai vaik ti djeljai a kemim tjai vulung, sa givu a mayatucu: “inuanga ku
kava, kemuda saka inianga su pacikelen’ aya ti djeljai a kirivu tjai vulung.
givu ti vulung: “tjasedjaljep tjanuaken aicu a kava aya tia tjagali a mapuljat,
inika ken a sapacikel anga tjanusun.” aya ti vulung. sa kavilad i sauniuni. pai
kemasi zuanga ti djeljai kati vulung a matjatjalatjalaw anga sakamayan,
Inianga kamagati tiamadju a mecevung, a marepacun. nu mecevu ti vulung
kati djeljai marivu anga sakamaya tiamadju. saka kemasizuanga ti djeljai a
naseman galja tjai vulung, kanapacun ti djeljai tjai vulung, tjara laingen
sakaci a papacai ti vulung.

pai kasicuayan, napacun a ramaljemaljeng tu leminqu a kemakan ta
gatjuvi a vulung a gatjuvi a djeljai aya, avan a sikaizuanga aicu a tjaucikel a

patjara vulung kata djeljai aya milimilingan.

